
Prakata 
Syahadan, orang dulu-dulu amat menghormati nilai-nilai 
murni, alam dijadikan teman buat panduan menyuluh 
jalan. Orang dulu-dulu, nilai murni sentiasa acap 
dititipkan, nilai murni juga sentiasa dikehadapankan, 
semuanya itu dilakukan demi kelangsungan anak watan. 
Nilai murni bukanlah sesuatu yang boleh direktorikkan, 
padah jawabnya kalau ianya dipermainkan. Orang dulu-
dulu pantang sama sekali nilai murni itu dipersendakan 
apatah lagi mahu dirobek-robekkan. Nilai murni ini 
adalah sesuatu yang perlu dipasakkan, ditusukkan dan 
disebatikan dalam jiwa setiap generasi. Bermula dari usaha 
yang kecil agar ianya suatu hari akan menjadi sesuatu 
yang besar maknanya. Bermula dengan usaha yang 
bertatih tatih suatu ketika akan nampak arusnya. Usaha 
menitipkan nilai dalam kalangan masyarakat diakui tidak 
mudah namun diyakini tidak juga mustahil. Apa yang 
Allah SWT lihat adalah usaha kita, hasilnya Allah yang 
tentukan. Bermulanya penulisan buku ini adalah hasil 
cetusan ilham Prof. Emeritus Ir. Dr. Mohd Azraai Kassim. 
Terimalah sebuah catatan dalam perjalanan menuju ke 
negeri yang abadi. Mudah-mudahan apa yang dicoretkan 
mampu memberikan gelombang besar dalam hidup kita. 

Editor 
September 2019 



Shah dan Amir adalah rakan sebilik di sebuah 
universiti tempatan dan mereka kini dalam tahun 
kedua. Walaupun hampir empat semester bersama 
dan bersahabat, tetapi ada satu perkara yang Shah 
tidak berkenan dengan sikap Amir yang malas ke 
kelas. Sudah beberapa kali Amir ponteng kelas dan 
beberapa kali juga Shah menegur sikap Amir namun, 
semuanya tidak dihiraukan olehnya. 

"Amir, kau tak pergi kelas ke hari ni?" Shah menegur 
Amir yang sedang baring. 

"Err... tengoklah kalau aku rasa rajin, aku pergilah," 
jawab Amir, malas. 

"Aku tengok kau ni kerap sangat ponteng kelas 
terutama sekali kelas Dr. Nawi. Kenapa eh? Kau tak 
risau ke banyak sangat ponteng kelas dan banyak 
benda yang kau tak belajar." Shah menyuarakan 
kerisaunnya kepada Amir. 

"Aku tak sukalah dengan Dr. Nawi tu! Asyik 
membebel aje. Minggu lepas aku kena marah 
dengan dia. Lepas tu, dok bersyarah macam-macam. 


